
Goewak apie: sekarang djadie akoe poenja Goewak, en kapan loe tiada toeroet en loe poenja peroet nantie terbakar, sebab loe soeda makan akoe poenja katjang idjo, itoe Tan njang djadie beroepa katjang idjo, en kau kaloe toeroet sama akoe poenja kata, kau mistie manjaoet 3 kalie, lantas itoe Goewak manjaoet 3 kalie, sekarang kau pegie terbang die tempat kau poenja toewan, bakar sama dianja, en itoe Goewak terbang die tempat toewannja; itoe Sengbo sama anaknja liat dia poenja Goewak belon. poelang, Sengbo kata sama Kiongtjoe: kenapa kita poenja Goewak belon djoega poelang, en belon abis dia berkata liat itoe Goewak lagie terbang dateng die sini, anak sama ma soeka atie, en itoe Goewak barang sampe, Sengbo tanja: kenapa loe baroe poelang? belon abis dia berkata, en itoe Goewak soeda patok sama toewannja dengan kloewar apie, ma anak larie naek die langit, ini Goewak terbang poelang sama Wakong, Sengbo sama Kongtjoe mengadoe sama Toehan, Toehan kata: sekarang pangil siapa bole pegi tangkep sama Wakong, menjaoet orangnja kata djangan, Wakong saktie soesa die tangkep, sebab moeritnja Dewa Toewa Djilaijhoet, kaloe maoe tangkep, lebie bae pegie sama Soehoenja Dewa Toewa Djilaijhoet itoe bole, kapan laen orang hamba pikir djadie pertjoema, tiada njang bole lawan menang sama Wakong. Toehan soeroe sama Kimto Taij Tjoe pegie die Saij Hong Lengsan pangil Dewa Toewa Djilaijhoet, tiada lama Djilaijhoet dateng mengadep sama Toehan, Toehan soeroe doedoek, Toehan kata Wakong terlaloe nakal bikin roesoe die langit en die doenia, kamie soeda berkalie-kalie soeroe kamie poenja orang pegie tangkep, tiada njang bole menang sama dianja, kamie dengar Hoetija poenja moerit, maka itoe kamie soeroe

